Geodezik punktlarni joyga o’rnatish. 
Reja: 
1. Planli punktlarni joyga o’rnatish. 
2. Balandlik punktlarini joyga o’rnatish. 
3. GNSS punktlarini joyga o’rnatish. 
Tavsiya etiladigan adabiyotlar: A1;A2;A;3; Q1;Q2;Q3;Q5;Q8; I1;I3;I4; 
 
         Ma’lumki, planli punktlarning Triangulyatsiya, trilateratsiya va poligonometriya deb ataladigan turlari mavjud. Ushbu punktlar yerga markaz deb ataluvchi qurilma bilan mahkamlanadi (8.3 - shakl) va yer ustida tur, piramida, oddiy va murakkab signallar bilan belgilanadi. To’rlar – bu tog’li yerlarda qoyali, shahar sharoitida kapital (mustahkam) imoratlarning tomiga mahkamlangan marka ustida toshdan, g’ishtdan, betondan, temir betondan qurilgan bo’ladi. Geodezik asbob tur ustidagi markaga o’rnatiladi. Qoyaga (tomga) mahkamlangan asosiy markaning ustiga ikkinchi (uchinchi) markalar joylashtiriladi (8.4 - shakl). Piramidalar - qo’shni punktlarga yerdan ko’rinishi mumkin bo’lgan ochiq joylarda quriladi (8.3 b - shakl). Ular uch yoki to’rt qirrali bo’ladi. Geodezik asbob shtativ yordamida piramida tagiga yer ostiga mahkamlangan markaz ustiga markazlashtirib o’rnatiladi (8.4 b -shakl).  

Oddiy signallar: balandligi 4-10 metrlik piramidadan iborat bo’ladi. Tashqi piramida qo’shni punktlardan kuzatish uchun, ichki piramida kuzatish asbobini o’rnatish uchun quriladi (8.4 b -shakl). Murakkab signallar: balandligi 10 metrdan 45 metrgacha bo’lib, ichki piramida tashqisiga tayanadi va yagona konstruktsiyani tashkil etadi (8.4 g -shakl). Davlat planli to’rlari (8.5 - shakl) MDH davlatlarida yagona majmuani hosil qiladi va to’rt klass aniqligida barpo etiladi. 1-klass: triangulyatsiya (trilateratsiya, poligonometriya) to’rlari astronomik - geodezik to’r bo’lib, parallel va meridianlar bo’ylab barpo etilgan. Uchburchaklar zvenolarining uzunligi 200 ÷ 250 km ni yopiq poligoni 800 ÷ 1000 km ni tashkil etadi.  
2-klass: triangulyatsiya (trilateratsiya, poligonometriya) to’ri 1- klass poligonini uchburchak to’ri shaklida to’ldiriladi. 3 va 4 klass punktlar 1 va 2 klass uchburchaklariga tayangan punkt sig’dirmasi (vstavkasi) yoki punktlar sistemasidan iborat bo’ladi. 3 va 4 klass poligonometriya yo’llarining tomonlarini o’lchashda nisbiy xatolik 1 : 200000 va 1 : 150000 dan oshmasligi kerak.  

FPT – Triangulyatsiya to’rlarida yo’l qo’yarlik bog’lanishlar 
6-jadval 

Balandlik punktlarini joyga o’rnatish. 
I - klass nivelirlash tarmoqlari bir-biri bilan kesishib, yopiq poligon hosil qiladi (8.9 - shakl), 1 km yo’lda  ±0.5 mm o’rtacha kvadratik xatolikka yo’l qo’yish mumkin, II - klass nivelirlash yo’llari I klass nivelirlash punktlaridan boshlanib shu klass punktlari bilan tugaydi, perimetri 500 ÷600 km ni tashkil etadi, 1 km yo’lda ± 2.5 mm o’rtacha kvadratik xatolikka yo’l qo’yish mumkin. III - klass nivelirlash yo’llari II klass nivelirlash poligonlari ichida quriladi va uni perimetri 150 ÷ 200 km bo’lgan 6 ÷ 9 bo’lakka bo’ladi. 1 km yo’lda ± 5 mm o’rtacha kvadratik xatolikka yo’l qo’yish mumkin. IV - klass nivelirlash yo’li III klass nivelirlash yo’llarini to’ldiradi va o’zidan yuqori klass punktlarga tayanadi, 1 km yo’lda ±10 mm o’rtacha kvadratik xatoga yo’l qo’yish mumkin. III va IV - klass nivelirlash yo’llarini loyihalashda ular 1, 2, 3, 4 klass triangulyatsiya (trilateratsiya, poligonometriya) punktlarining balandligini aniqlaydigan qilib joylashtiriladi. Davlat balandlik to’rlarining punktlari gruntli reperlar, devoriy markalar va devoriy reperlar bilan mahkamlanadi (8.10 - shakl).  
Gruntli reper temir beton pilotdan yoki asbest stement trubadan iborat. Pilotning yuqori qismiga marka stementlanadi. Belgi qazilgan quduq yoki chuqurga o’rnatiladi. Devoriy reperlar fundamental binolarning poydevoriga va markalar ko’prik ustunlariga o’rnatiladi.  
Nivelirlashda chekli xatolik I, II, III, IV klasslarda mos ravishda quyidagilarga teng: 

L - nivelirlash yo’lining uzunligi kilometr birligida.  

Mamlakatimizdagi nivelirlash to’ri punktlarining balandliklari. Boltiq dengizining o’rtacha sathini belgilovchi Kronshtadt futshtokiga nisbatan aniqlanadi va balandlik Boltiq sistemasida deb ataladi. 
 
GNSS punktlarini joyga o’rnatish. 
O’zbekiston Respublikasi hududida 2005 - 2007 yillarda yuqori aniqlikdagi yo’ldoshli geodezik to’ri (YGT-0) qurildi. Boshlang’ich Kitob punktini hisobga olganda u 20 ta punktdan iborat. Kitob punkti dunyo kosmik to’riga kiritilganligi sababli uning efemeridasi har sutkada Internetda berib boriladi. YGT - punktlari 
(8.8 - shakl) O’zbekiston Respublikasi hududida bir tekisda joylashtirilgan bo’lib, ulardan foydalanib topografik - geodezik, kadastr va yer o’lchash ishlarini bajariladi, geodezik to’rlarni zichlashtirish punktlarining koordinatalari hisoblanadi. O’zbekiston Respublikasi hududida 1990 yilgacha barpo etilgan to’rning 14145 ta punkti mavjud.  
Tayanch iboralar: Mamlakatimizdagi nivelirlash to’rlari va I - klass nivelirlash tarmoqlari.  
Nazorat savollar 
1.Mamlakatimizdagi nivelirlash to’ri punktlarining balandliklari? 
2. I - klass nivelirlash tarmoqlari bir-biri bilan kesishib, yopiq poligon qanday hosil qilinadi? 

